
Brahmakrita Ramastutih

ಬ್ರಹ್ಮಕೃತಾ ಶ್ರೀರಾಮಸ್ತುತಿಃ

ಓಂ ಆದಿರಾಮಾಯಣಂ ನಾಮ ಶ್ರೀರಾಮಚರಿತಂ ಶುಭಂ .

ಕಿಂಚಿತ್ಸಮಾಧಾವಾಲೋಚ್ಯ ಪ್ರವಕ್ಷ್ಯಾಮಿ ಪ್ರಯತ್ನತಃ ..
ಓಂ ನಮಃ ಪರಮಹಂಸಾಸ್ವಾದಿತಚಿನ್ಮಯಮಕರಂದಾಯ
ರುಚಿರನಖಶಿಖಾಂತ ರತ್ನಪ್ರರೋಹಪಲ್ಲವಿತಸಿಂಹಾಸನಪ್ರಾಂತಪೀಠಪ್ರದೇಶಾಯ
ಮುನಿಮಾನಸಮಧುಕರಪ್ರಮೋದಾಯ ಶ್ರೀರಾಮಚಂದ್ರಚರಣಯುಗಲಾಯ .

ಬ್ರಹ್ಮೋವಾಚ .

ರಾಮಂ ಲೋಕಾಭಿರಾಮಂ ರಘುವರತನಯಂ ಕೋಶಲಾಮುಕ್ತಿಪುರ್ಯಾಂ
ಖೇಲಂತಂ ಕಾಮಕೇಲಿಂ ಸುವಿಮಲಸರಯೂತೀರಕುಂಜ ನಟಂತಂ .

ಜಾನಕ್ಯಾ ಚಾರುಹಾಸಚ್ಛವಿವಿಶದಶರಚ್ಚಂದ್ರಿಕಾಕಾಂತಿಮತ್ಯಾ
ಸಂಯುಕ್ತಂ ರಾಜವೇಷಂ ಲಲಿತರಸಮಯಂ ಬ್ರಹ್ಮ ಪೂರ್ಣಂ ನಮಾಮಿ .. 1..

ಭಕ್ತಾನಾಂ ಪ್ರಾಣನಾಥಂ ವರದಪರಿವೃಢಂ ವಂಶವರ್ಯಂ ವರೇಣ್ಯಂ ಶುದ್ಧಂ
ಶ್ಯಾಮಾವದಾತಂ ಹರಿತಮಣಿರುಚಿಂ ಸಚ್ಚಿದಾನಂದದೇಹಂ .

ಆಭೀರೀನೇತ್ರಪದ್ಮಪ್ರಕರದಿನಕರಂ ಪೂರ್ಣಚಂದ್ರಾಭಿರಾಮಂ
ರಾಮಂ ಶ್ಯಾಮಂ ಪ್ರಕಾಮಂ ನಿಜಹೃದಿ ಕಲಯೇ ಕೋಟಿಕಾಮಾವತಾರಂ .. 2..

ಮುಕ್ತಾಹಾರಾಭಿರಾಮಂ ಮಣಿಮುಕುಟಸಮಾಬದ್ಧಸದ್ರತ್ನಗುಚ್ಛಂ
ಮಂದಸ್ವಚ್ಛಾಮೃತಾಬ್ಧಿ ಪ್ರತಿಮವಿಹಸಿತಂ ಚಾರುಬಿಂಬೋಷ್ಠಕಾಂತಿಂ .

ಶೃಂಗಾರೇ ಕಾಂತವೇಷಂ ಪರಮತಮರಸಾನಂದಸಾಕ್ಷಾತ್ಕೃತಾಂಗಂ
ಗಂಭೀರಾವರ್ತನಾಭಿಂ ತ್ರಿವಲಿಮದುದರಂ ನೌಮಿ ರಾಮಂ ರಮೇಶಂ .. 3..

ಏಕಂ ನಿತ್ಯಂ ಸ್ವಸಾಕ್ಷಿ ಸ್ವಮಹಿಮನಿ ಸದಾ ಸಂಸ್ಥಿತಂ ಸ್ವಾನುಭಾವಂ
ಸ್ವಾಧಾರಂ ಬ್ರಹ್ಮಣೋಽಪ್ಯಾಶ್ರಯಮಮಿತಗುಣಂ ಭೂರಿ ಕಲ್ಯಾಣವೇಷಂ .

ಮಹಾಂಸೇಶಂ (ತಂ ರಾಸೇಶಂ ?)ನಿರಂಶಂನಿರವಧಿಮವಧಿಂವಸ್ತುಮಾತ್ರಸ್ಯ ತತ್ತ್ವಂ
ನಿಸ್ತ್ರೈಗುಣ್ಯಂ ಮಹಸ್ತತ್ ಸ್ಮರಸಿ ನ ಹೃದಯೇ ಪೂರ್ಣರಾಮಾಭಿಧಾನಂ .. 4..

ಮತ್ಸ್ಯಂ ಕೂರ್ಮಂ ವರಾಹಂ ನೃಹರಿಮಥ ಹರಿಂ ವಾಮನಂ ಹಂಸರೂಪಂ
ಯಜ್ಞಂ ನಾರಾಯಣಾಖ್ಯಂ ತ್ರಿಭುವನಲಲಿತಂ ಭಾರ್ಗವಂ ವೈ ಹಯಾಸ್ಯಂ .

ಪ್ರದ್ಯುಮ್ನಂ ವಾಸುದೇವಂ ಕಂಸಾರಿಕೃಷ್ಣಂ ರೇವತೀಪ್ರಾಣನಾಥಂ
ಪ್ರಸಿದ್ಧಮೇತೇಂಽಶಾ ರಾಮಸ್ಯ ಶ್ರೀರಾಮಂ ಪರಾತ್ಪರಂ ಸ್ಮರ .. 5..

ಬ್ರಹ್ಮಕೃತಾ ಶ್ರೀರಾಮಸ್ತುತಿಃ

ಅತ್ರ ಪಂಚಮಶ್ಲೋಕಾರ್ಧೇ ಪಾಠಭೇದಃ .
ರಾಮಂ ಕೃಷ್ಣಂ ಚ ಬುದ್ಧಂ ಯವನವಧಕರಂ ಚಕ್ಷತೇ ವೇದವೇದೋ
ಯಸ್ಯಾಂಶಂ ತಂ ಪರೇಶಂ ಸ್ಮರ ಯದಿ ಸತತಂ ಸನ್ನಿಧಿಂ ವಾಚ್ಛಸೇ ಚೇತ್ .

ಯಾ ತೇ ನಿತ್ಯೈವ ಲೀಲಾ ಪ್ರಮುದವನಮಹಾರಣ್ಯವೃಂದಾವನಾದೌ
ವೇದಾನಾಂ ಗೋಚರತ್ವಂ ವ್ರಜತಿ ನ ಕಥಂ ಸ್ವಾತ್ಮಭಾಷಾ ಸ್ಫುರಂತೀ .

ಸಾ ಮೇ ಸರ್ವಸ್ವಮಾಸ್ತಾಂ ರತಿಮಯಸಹಜಾನಂದಕೇಲೀನಿಧಾನಂ
ನಾನ್ಯಾ ಪ್ರೇಮ್ಣಾರ್ಥತಾ ತ್ವಯ್ಯತಿಶಯ ವರದೇಶ ಪ್ರಭೋ ರಾಮಭದ್ರ .. 6..
ರಕ್ತಾಶೋಕದ್ರುಮಾಲೀವಿರಚಿತ ಸುಮಹಾಮಂಡಪಾಂತರ್ನಿಷಣ್ಣಾಂ
ಸೀತಾಸಂಕೇತಕೇಲೀಪ್ರಿಯಮತಉರಸಾಕ್ರಾಂತಗೋಪೀಕದಂಬಂ .

ನೀಲಾಭ್ರಶ್ಯಾಮಲಂ ತಜ್ಜಯತು ಹೃದಿ ಸದಾ ಪೂರ್ಣಶೃಂಗಾರತತ್ತ್ವಂ
ಧಾಮ ಶ್ರೀರಾಮನಾಮ ತ್ರಿಭುವನಸುಖದಂ ಕೋಟಿಕಾಮಾವತಾರಂ .. 7..

ಪದ್ಭ್ಯಾಂ ಮಂಜೀರವದ್ಭ್ಯಾಂ ಸುಲಲಿತಮವಲೀ ಪಲ್ಲವಶ್ರೀಮುಖಾಭ್ಯಾಂ
ಕ್ರೀಡನ್ ಕೇಲೀನಿಕುಂಜೇ ವಿಹಸಿತಸಹಜಾನಂದಿನೀಶಕ್ತಿಯುಕ್ತಃ .
ಶುಷ್ಕಂ ದಾವಾಗ್ನಿದಗ್ಧಂ ದ್ರುಮವಿಟಪಮಹಾ (ಹೋ ?)ವಂಶಿಕಾನಾದವೃಷ್ಟ್ಯಾ
ಪೀಯೂಷೌಘೈರ್ನಯಂತಂ ಪುನರಪಿ ಹರಿತ (ತಾಂ ?)ರಾಮಚಂದ್ರಂ ಭಜೇಽಹಂ ..

8..

ಹಂಹೋ ಮಾಧುರ್ಯ ಲಕ್ಷ್ಮೀಸ್ತವ ನಯನಸುಖಂ ವರ್ಧಯತ್ವಸ್ಮದೀಯಂ
ಪೂರ್ಣಾ ತೇ ರಾಮ ದೃಷ್ಟಿರ್ಭವತು ಸಕರುಣಾ ನಿತ್ಯಮೇವ ಪ್ರಸನ್ನಾ .
ತ್ವತ್ಕೀರ್ತಿಃ ಕಂಠದೇಶೇ ನಿವಸತು ನಿತರಾಮಾದಿವಿದ್ವತ್ಪ್ರಗೀತಾ
ಚಿತ್ತೇಽನ್ತರ್ಭಾತು ನಿತ್ಯಂ ತವ ಪದಯುಗಲಂ ವಿಶ್ವತಾಪಾಪಹಂತೃ .. 9..
ಇತಿ ಶ್ರೀಮದಾದಿರಾಮಾಯಣೇ ಬ್ರಹ್ಮಭುಶುಂಡಸಂವಾದೇ ಬ್ರಹ್ಮಸ್ತುತಿರ್ನಾಮ
ಪ್ರಥಮೋಽಧ್ಯಾಯಃ .

